
ABSTRAK

Bahan kajian dalam penyelidikan arkeologi ini ialah Tapak Batu Buaya (TBB) di
Santubong, Sarawak. Tapak ini merupakan salah satu tinggalan tradisi megalitik di
Santubong yang dahulunya pernah dipuja dan dianggap memiliki semangat oleh
penduduk tempatan. Berdasarkan hasil tinjauan awal yang telah dijalankan, pengkaji
mendapati bahawa TBB mempunyai nilai sejarah yang begitu signifikan bagi masyarakat
di Santubong namun diabaikan dari segi pemeliharaan tapak akibat peredaran zaman
yang semakin membangun serta faktor geografi TBB yang terletak di muara sungai.
Kajian yang berasaskan kerja lapangan ini menggunakan kaedah temu bual dan
pemerhatian secara langsung untuk mengumpul data di tapak kajian. Berdasarkan
analisis yang telah dibuat, pengkaji mendapati bahawa TBB menepati definisi tradisi
megalitik serta dikaitkan dengan legenda Datuk Merpati dan tapak pembunuhan Sultan
Tengah iaitu sultan yang pertama dan terakhir di Sarawak. Bagi memastikan apakah jenis
buaya yang dikaitkan dengan legenda TBB, maka survei arkeologi di tapak kajian telah
dikendalikan. Antara data yang diperolehi ialah ukuran tapak serta klasifikasi jenis-jenis
buaya. Hasil kajian mendapati bahawa TBB mirip kepada buaya jenis C. Porosus yang
hidup di air masin. Selain itu, TBB merupakan sebuah tapak yang sangat rapat dengan
kepercayaan, pemikiran dan juga sejarah demografi penduduk tempatan di Santubong.
Seterusnya, berdasarkan perbandingan keadaan fizikal tapak melalui survei yang telah
dijalankan, pengkaji mendapati bahawa berlakunya perubahan dari segi fizikal tapak TBB
berbanding dengan kajian Harrisson (1969). Secara keseluruhannya, kajian ini telah
memperlihatkan bahawa TBB mulai berfungsi teguh dalam kebudayaan masyarakat
setempat pada awal abad ke-15.



ABSTRACT

BATU BUAYA MEGALITHIC, SANTUBONG TRADITION FROM
ETHNOARCHAEOLOGICAL PERSPECTIVES

The main subject of this archaeological study was Tapak Batu Buaya (TBB) which was
situated in Santubong, Sarawak. The site was a megalithic remains in Santubong. Based
on the previous study, researcher discovered that TBB had its own historical value that
was significant to the locals. However, it was ignored due to time revolution and
geographical factor that was close the mouth of river. The study employed interviews and
site observations methods for data collection purposes. Based on the data analysis,
researcher had found that TBB satisfied the definition of megalithic traditions that were
related to the legend of Datuk Merpati and the murder site of Sultan Tengah, who was
the first and the last Sultan of Sarawak. The survey conducted at the site collected data
of the site’s measurements and types of crocodile. The obtained data showed that the
category of crocodile found in the site was C. Porosus crocodile of salt water.
Furthermore, TBB was closely connected to the belief, thoughts and demographic history
of the locals. Besides, by comparing the site to the earlier study done by Harrisson
(1996), researcher found that there were changes on the site’s physical. As a conclusion,
this study showed that TBB had solidly existed and served the local community back in
the 157 century.

Vi

BAB 1

PENDAHULUAN

1.1 Pengenalan

Sarawak memiliki banyak tinggalan tradisi megalitik. Tradisi ini ditemui dari
Santubong hingga Bakelalan. Antaranya seperti tapak Batu Buaya di Santubong
yang seterusnya akan disebut sebagai TBB dalam sepanjang penulisan kajian ini
dan Perupun Kuno di Bakelalan. Kewujudan batu megalitik ini seringkali mempunyai
kaitan dengan latar belakang budaya, sejarah ataupun legenda masyarakat
setempat. Walaupun terdapat banyaknya batu megalitik di kawasan ini, namun
kajian yang mendalam belum pernah dijalankan secara terperinci. Oleh itu,
penyelidikan ilmiah ini akan memberikan tumpuan terhadap TBB di Santubong,
Sarawak bagi menambahkan lagi kajian dan sumber ilmu arkeologi megalitik di

Sarawak.

1.2 Permasalahan Kajian

Walaupun TBB memiliki nilai sejarah dan berkait dengan kepercayaan masyarakat
setempat namun batu megalitik ini diabaikan oleh masyarakat sekitar akibat
daripada peredaran zaman dan kehidupan masyarakat moden yang mementingkan
pemodenan industri. Oleh hal yang demikian, tinggalan warisan seperti TBB
dianggap sebagai sesuatu objek yang tidak berkepentingan lagi dalam kehidupan
masyarakat seharian kerana tidak ada nilai kebendaan. Jika diteliti, TBB sangat
penting bagi kita mengenali latar belakang sejarah dan kebudayaan setempat

berdasarkan tinggalan warisan yang ada.

TBB bukan sahaja kurang diberi perhatian oleh Jabatan Muzium Sarawak

dan Dewan Bandaraya Kuching Utara malah penduduk setempat juga tidak



menjaga kebersihan di sekitar tapak. Hal ini disebabkan tapak ini terletak di muara
Sungai Santubong dan dianggap sukar untuk dijaga serta diselenggara oleh pihak yang
tersebut di atas. Selain itu, TBB yang dahulunya merupakan sebuah /iving megalithic
kini telah berubah menjadi sebuah dead megalithic setelah Tambak Bako dibina pada
sekitar tahun 1980. Sebelum Tambak Bako dibina, orang Cina di Kuching sering datang
ke tapak ini untuk meminta hajat begitu juga dengan masyarakat setempat. Kini, TBB

tidak lagi dikunjungi oleh sesiapa dan terbiar dengan begitu sahaja.

1.3  Objektif Kajian
Objektif kajian ini adalah untuk;

i.  Memberikan penerangan dan perbandingan keadaan tapak TBB pada masa kini

dengan keadaannya pada kali terakhir ianya dikaji.

ii. Menjelaskan perkaitan antara TBB dengan penduduk setempat dari segi
konteks latar belakang sejarah, kepercayaan dan legenda.

iii. Memberikan penjelasan tentang TBB ini dalam konteks etnoarkeologi di
Sarawak seperti simbolisme buaya dalam kepercayaan masyarakat setempat,
perkaitan TBB dan tapak megalitik lainnya, pentarikhan dan signifikasi TBB.

iv.  Menjelaskan isu dan cabaran yang dihadapi dalam pengurusan TBB ini sebagai

sebuah warisan kebudayaan di Sarawak.

1.4 Sorotan Kajian

Dalam kajian TBB, Santubong di Sarawak, sumber rujukan bertulis yang mengkaji
mengenai TBB ini adalah sangat kurang namun begitu kajian oleh Harrisson (1958a) di
sekitar Kelabit dapat dijadikan rujukan buat pengkaji untuk menyorot bentuk dan jenis
batu megalitik yang wujud di Sarawak. Dalam penulisannya, Harrisson (1958a)
melaporkan keadaan batu megalitik yang seringkali dikaitkan dengan legenda dan
mitos oleh masyarakat tempatan sehingga kadangkala diberi nama dan dikatakan
keramat oleh masyarakat setempat. Namun dalam kajian Harrisson (1958a) ini tidak

menyebut tentang TBB.



Selain itu, kajian megalitik di kawasan barat dan tengah Borneo telah ditulis
oleh Harrisson (1958b) dalam tulisannya yang bertajuk Megaliths of Central and West
Borneo. Harrisson (1958b) telah menggariskan konsep megalitik walaupun tidak secara
mendalam namun cukup penting buat pengkaji. Perbezaan dan persamaan antara
bentuk dan jenis batu megalitik di kedua-dua kawasan barat dan tengah Borneo turut
diterangkan oleh Harrisson (1958b) namun tidak secara spesifik seperti mengelaskan
setiap jenis megalitik berdasarkan kawasan yang dijumpai. Oleh itu, dalam kajian ini
pengkaji akan mengisi kelompangan yang ada dalam artikel yang dihasilkan oleh

Harrisson ini.

Harrisson (1962) turut menjelaskan mengenai perbezaan yang wujud antara
batu megalitik di kawasan seperti Borneo dan semenanjung Malaysia. Antara
perbezaan yang wujud antara kedua-dua kawasan ini adalah batu megalitik di kawasan
Borneo lebih bersifat kuno dan tradisional berbanding di semenanjung Malaysia yang
sangat kurang jenis batu megalitiknya. Namun dalam menjelaskan perbezaan jenis ini,
Harrisson (1962) tidak menjelaskan secara terperinci tentang fizikal TBB dan ini
memberi idea kepada pengkaji untuk mengkaji TBB dengan lebih menyeluruh.

Artikel yang bertajuk Harrisson, The Malays of South-west Sarawak Before
Malaysia (1964) adalah artikel pertama yang mendiskripsikan TBB namun tidak secara
menyeluruh dan kondisi tapak serta signifikasinya hanya dijelaskan dalam satu
perenggan ayat sahaja. Oleh itu, kajian ini adalah bertujuan untuk mengembangkan
lagi informasi tentang tapak ini bagi rujukan semua individu agar signifikasi tapak

dalam kebudayaan masyarakat setempat tidak dilupakan.

Gold and Megalithic Activity in Prehistoric and Recent West Borneo oleh
Harrisson dan O'Connor (1969) merupakan salah satu laporan kajian mengenai aktiviti
perlombongan emas di kawasan Bau dan juga penemuan megalitik oleh kedua-dua
arkeologis tersebut. Laporan dan kajian ini sangat penting bagi kajian ini sebagai salah
satu rujukan untuk bab kedua kajian ini, iaitu untuk melihat perbezaan definisi bagi
setiap jenis megalitik yang ada di Santubong serta menjadi rujukan untuk pengkaji
menilai perbezaan antara legenda yang dikaitkan dengan TBB. Namun dalam laporan
ini Harrisson dan O'Connor (1969) tidak menjelaskan secara terperinci konsep
kebudayaan megalitik dalam konteks masyarakat setempat di Sarawak dan

kelompangan ini akan diisi oleh pengkaji dalam bab kedua kajian ini.
3



Batu megalitik yang wujud di kawasan tanah tinggi Sarawak dan dibahagian
persisir pantai Sarawak memiliki perbezaan yang jelas malah fungsi batu megalitik
terhadap tradisi masyarakat dari kedua-dua bahagian ini juga berbeza jika disorot
dalam artikel Harrisson (1970). Oleh itu, melalui tulisan ini pengkaji dapat
membezakan batu megalitik yang wujud di bahagian tanah tinggi Sarawak dan juga di
bahagian persisir pantai Sarawak seperti di Santubong. Di bahagian tanah tinggi
Sarawak merupakan kawasan yang didomonasi oleh orang Ulu seperti etnik Kelabit
dan Murut. Kebanyakan batu megalitik yang wujud di kawasan ini dibina oleh nenek
moyang etnik tersebut yang lebih awal menetap di kawasan tanah tinggi ini turut
digelar oleh Harrisson sebagai pre-Kelabit spirit ancestors. Perbezaan yang jelas dapat
dibuat oleh pengkaji melalui tulisan Harrisson ini adalah kebanyakan batu megalitik
yang dibina di kawasan tanah tinggi Sarawak adalah merupakan kubur lama dan juga

sebagai ukuran darjat bagi empunya batu megalitik tersebut.

Kajian daripada Harrisson (1973) merupakan antara yang terbanyak di sorot
oleh pengkaji dan antaranya adalah Megalithic Evidences in East Malaysia: An
Introductory Summary. Tulisan beliau yang satu ini adalah antara yang terpenting buat
pengkaji kerana beliau telah menyentuh tentang kewujudan TBB di Santubong yang
mana kewujudannya adalah secara semulajadi dan dipercayai antara batu megalitik
yang terawal terbentuk di Borneo. Melalui kajian Harrisson (1973) ini juga pengkaji
dapat membuat perbandingan kondisi fizikal TBB pada masa pertama kali ianya dikaji

dengan masa kini melalui gambar TBB yang telah ditangkap oleh S. J. O’Connor.

Kepulauan Borneo merupakan kepulauan yang penuh dengan tradisi
masyarakat setempat yang bersifat animisme dan pembentukan ataupun kewujudan
batu megalitik ini adalah salah satu daripada gambaran tradisi masyarakat setempat
yang pelbagai di kepulauan Borneo. Harrisson (1973) telah menggariskan bahawa
antara penemuan batu megalitik di bahagian barat Borneo iaitu sekitar Sarikei adalah
hasil daripada tanda migrasi kaum Seru dari Kalimantan yang berhijrah lebih awal ke
Sarawak berbanding kaum Iban. Melalui analisis beliau dalam artikel ini
berkemungkinan TBB adalah simbol kepada kedatangan Datuk Merpati ke Santubong
selepas mundurnya empayar Majapahit. Oleh itu, dalam bab keempat pengkaji akan

menyelitkan simbolisme megalitik buaya ini dalam konteks masyarakat setempat.



